
Пардонs ларасd мипа 
aэвадаaгудd

Тюку поs выaгана иленаd тыs пардонd 
ёльцяндоs мянувна няdмарaаd. Тад то-
ванда 2027 похона мюсертахаd ты лека-
рабтамба мэта аптечкиd мипа лакамбойs 
aэвадаaгудd.

Варемдоs мэdaаd
Сиdив Харв маркы 

коллдежхана aэрмs терd 
тохолкодаваd пилиd aока 
aэсеты. Хэвы сиdив яля-
хана «Ямал-нюdнаd я!» 
ассоциацияs терd таняs 
aэдалёрaаць.

Янаd иламs хынобтамби

Ямалнаd aэрмs терd 
илаs саиро минрениd 
поaгана aобd ваdлёй не 
таня. Тикы сёнзяда лата, 
сейда лимбика ненэцьs – 
Елена Хабиевна Уфим-
цева.

С
и

дя
aг

: М
ар

и
на

 Я
ро

й
s т

ад
та

вы

Носиндалава ирыs тетимдей 
яляхана янаd aарданs ненэциеd 
aобs няюs aэва ялямs мэdaаваd. 
Тикы яляs едs хуркари илека 
фестивальd, ярмаркаd, концертd 
сертабиd. Сяaок янаd тирs нина 
тэнзd таняd, таaок вадавна ла- 
ханаd, сё мэdaаd, хареd илан- 
доs саирмs нёдаd.

Россияs яхананаd мале сян 
поs техэ, невхыd aэвыd сероd 
серs тикы ялямs ядабтамбидоs. 
Aокаd поd тяхана aарка янаd 
илs тоенанаd, пунсядаd серкd 
теберaась. Россияs янаd ны- 
хысялмамs  маниенадарев s , 
хамэданадаревs, aаниd парэ- 
aодиd яхат саювd турць пэвыдd. 

1612 похона хэвняд товыd 
саювd  Москвамs  марманзь 
мале хамэдёвыd. Тарця сермs 
хамэдахава, Кузьма Минин 
няби Дмитрий Пожарской ям- 
диs aэдаванзь ненэцядамдиs 
маdлавэхэs. Aобнзерs, aопой 
ныхымs мэць саювd мардавыдоs. 
Хартоs якоцямдоs таремs лэт- 

равэдоs. Тикы серо тенилaэ 
мэdманаd еdэмня 2004 похона 
Россияs янаd нермбэртяs вато- 
хонанда тодоd тэнзd aобd няюs 
нятваs ялямs ненадумдась.

(Пеляда 6 стр. aа)

Нюдяне Махакуйs падвы

Aобнзерs мэбdнанаd мэбеdaаваd

Хорd ирыs пудана яляхана 
округнаd aэрмs терd серо таслам-
бада департаментs aэвахана мэна 
Ульяна Алексеевна Каленюкs 
лаханась. Пыда aэрмs терaэ 
сиднаd ханзерd нядабавамдоs, 
хурка нядdми еdэмнянаd aа- 
димдембавамs   вадеdaась.  Мэdмы 
вадамда маняd юне тэволанаaэ 
манзаралваs мякананаd минре-
дась. Ямалs терd малs интернетs 
мутравна инзеле, манэць пирd- 
aадонзь.

Пыда маdнисяв ,  aавхыd 
похот aэрмs яхананаd тодоd 
тэнзd ненэцяd илеd. Едэйвана 
aадимдананаd мутраd ядув-
на ненэй ненэцяd, хабиd, тасуs 
хабиd, aысмаd невхы иринатоs 
мэdмы илмs нёдаd. Пыдоs ты 
пэрaаd, халямs хадабиd, ханеd. 
Иламдоs сибимдемба маняd 
еdэмняндоs хуркари нядdми aа- 
димдембиваd.

Тюку поs aэрмs терd няюs 
таславыd едэйвана минре 
пявыd нядdмидаd таняd? Aа- 
хат танявы нядdми несэйва-
на тасламбасыдаd, хаця яa- 
гамдамбасыдаd? 
Ханяaыd нядаa- 
г о с э й d  н и т о s 
тюdу хаdмор- 
aаd?

Тюку поs выaгана иленаd тыs 
пардонd ёльцяндоs мянувна 
няdмарaаd. Тиканда, тад то-
ванда 2027 похона мюсертахаd 
ты лекарабтамба мэта аптечкиd 
мипа лакамбойs aэвадаaгудd.

Хойs терхаd 2026 похона 
aокханда самляaг юрd сабвы 
тыs пардонd ларасмs миdманзь 
тасламбиць. Тедаs тикахататоs 

пеляридоs ненэцяaгd миdмыd. 
Хаёдидоs поs пуняaыs aэсондs 
тарабцондоs танябd мипаaгудоs. 
Ты пэртяd хабеймандоs серs хартоs 
хардахаdнатоs пардонd няdма 
aаниs пиръядоs. Сидя похона мядs 
терd aопой тарця лекарабтамба 
мэта аптечкиd няdамбата сероdaа. 
Тедаs мюсертаd ненэциенаd 
aокаюмs пеляндоs aысыхыdнатоs 
тарцяd пардонd ларасадоs та- 

няd. Тарабцотоs яaговаs нид 
тыd пардонd мипа лакамбойs 
aэвадалаaгудоs. Таралманда серs 
яaорd мипа пяaгудоs.

Ты лекарабтамба мэта пар- 
донсавэйd ларасадоs 2024 по-
ход хойs терхаd нядdмаaэ мипа 
таславыd. Тамальaгэхэд тюку поs 
aэсондs ёнаркад вата самляaг юрd 
сиdив юd матd пардонd ларасмs 
ненэцяaгd миdaаd. Тамальaгэхэд 

аптечкитоs мюня хуркариd тыs 
хабцяaоd савумдамба мэта 
пардонd таняd. Тамна тарана 
aаво тиканs нядабиd. Aэсяaодоs 
ниня саdнеaганаaэ  сертавыдоs. 
Ханзерd тымs  лекарабтамба та- 
равамs хусувэй тэсавэй ненэцьs 
мянувнанда хамэдамбида.

Нюдяне Махакуйs 
падвы

Ненэциенаd нядабидоs 

Пардонs ларасd мипа aэвадаaгудd

– Aэрмs терd еdэмня aадим- 
дембадаd нядdмаd малs «До-
рожная карта»мs нюбета па-
даркана падыd. Небой поs 2030 
поs aэсондs яaгамдамбинаць. 
Aулиd нюртеdэaэ тасламбада 
серdмаd хойs илаaгана илени 
няби харданs  хаdамвы нядабава. 
Aаниd нядdминаd  –  ненэциеd сенз 
aэвамs лэтрамбава, тохолковаs 
серо нерняs пэрма, хареd индоs 
серs манзарани нядабава, тикахад 
тамна хуркариd серd. Тюку поs 
икад пыхыдмs вэaгарамба мэта 
тюсьда ладкари мюсертахаd, 
халямs пэртяхаd мипа пяваць. 
Хусувэй мядs терd сидя ладка- 
римs няdма пирdaаd. Таддика-
хад тикыдоs есяaэ тадабидоs. 
Бензинs мирdaэ мипада еся 
aаниs вадысь. Сяхаaгавs сиdив 
ёнарць, тедаs юкад вата сидя 
ёнарdaэ хаясь. Aэрмs терd хартоs 

генератормs тэмдабdнандоs, 
няндоs няхарd юd ёнарd есямs 
тамбиd. Aахат юкад вата сиdив 
ёнарd ватамs салдамбиць. 
Aадимдембадаd нядdминаd 
хусувэй поs манэсаръянаd, 
несэймдамбинаd.

Aэрмs терd еdэмня 
aэдаd нядdмаd хусувэ-
хэт aокамданаd. Хурка 
нядdми няда, хэвняs 
мэсь, несэймдарка 
таравахад ненэцие 
хонрамбидаd?

– Ханя, aобaгэвs хон-
рамба пэръянаd. Няха-
ромдэй поs серs маняd 
янаd aэвахы ервs табе-
ковна Законодатель-
ной Собранияs aэвахана мэна 
ервs – Сергей Миронович Ямкинs 
няs вымна aэдалёрaаваd. Мюсер-
та, халэ пэрта лаханако няdaаваd. 

Ненэциенаd сероd ханзерd ми- 
махад aобaгэвs теневаваd. Сид- 
доs хонрамбавамs саць нена-
до серdaэ тасламбиваd. Невхы 
паaгодоs нёданаd илаaгадандоs 
хартоs теневаd. Пыдоs нядандоs 
иламдоs сававна хамэдамбада 
яaгу. Мюсеваs, ёрмаs мальaгана 
aамгэ таравамs хартоs нянаd тидd 
вадеdaадоs. Неновна сава нядdма 
– мядs пеляs хамэдяро илебей 
мядs терхаd мипава. Aокханда 
мале тет юрмs миdaаваць. Есявна 
манэць еяs мядs пеляs мирта матd 
юрd ёнарd пирd. Хойs няна еяd, 
парасинd, aуd, хорd, латаd, ханd 
саць тарана aамгэaэ толыd. Тарця 
aавота танябd, ты пэртя ненэцьs 
тэхэdна таaга илеaгу. Таддика-
хад тодоd яхаdна иленаd aэрмs 
терd таранаd aамгэридоs яaгавыd 
aэсетыd. Таремs Ямальской няби 
Тазовской районхана иленаd 
Шурышкарской няби Красно-
селькупской районхаdна илена-
хат иландоs яaгарка. Aадьбята 
таслахая тарана aамгэдамдоs 
мипасетываd. Нядdмамs няdмаваs 
няюs падро серта сероdaа. Пад- 
родоs районтоs aэрмs терd серо 
минрена управленияхаdна сер- 
табидоs. Таняна яaга таремs 
манзаранаd сиддоs нядабиds. Хар- 
данs товандоs серs aопой яхана 
серодоs тасла пиръядоs.

 Ульяна Алексеевнаs вадеdмыd 
няби пелямда тад aадиманда 
газетахана толаираd.

Анна Яптикs падвыС

Сиdив Харв маркы коллдеж-
хана aэрмs терd тохолкодаваd 
пилиd aока aэсеты. Илебейd 
ненэцяd хуркариd aэсетыd. 
Пыдоs ядханандоs етриs aарка 
нидоs мэсетыd. Тедаs aодd хэвы 
сиdив яляхана «Ямал-нюdнаd 
я!» ассоциацияs терd таняs aэда- 
лёрaаць. 

Тохолкодаd мале aатенавыць. 
Сиддоs aарка лохоs мюs маdла- 
выць. «Ямал-нюdнаd я!» ассо- 
циацияs aуданда Эдуард Яунгад 
нерандоs няд вадамда мэdaась. 
Пыда маdнисяв, сяхаринда нер- 
няs aэсь тара. Тедаs пыдараd 
тохолковаримs нидаd минреd, 
нерняaы мэdманда иламдаd тас- 
ламбидаd. Хусувэй пяванда сава 
серd сяхаринда илаaганандаd 
тидd хаdмаaгуd. Тедаs вэ- 
в а м s  п я б d н а н д а d  a а н и s 
тарця aэaгу. Маняd Ассо- 
циацияваd еdэмняндаd хур- 
кари тарана aавэ минре, 
тикахат теневабтаd сава. 
Пыдараd хареd пыхыдатаd 
еdэмня aаниs таромs хаdав- 
рабатаd сероdaа. Эдуард Ха-
бэчевич тамна хуркари aавэ 
хэтась. Илебейd ненэцяd тэ- 
ри мунзипойs инзелець.

С и d и в  Х а р в  м а р к а н а 
«Ямал-нюdнаd я!» ассоциа- 
циямs няdамбада Зинаида 
Митрофановна Девяткова 
тарця вади хэтась:

– Тохолкодинаd хусувэй 
поs, сельбяs няна лаханако 
няйнаd. Сяхаринда нерде товынаd мунs 
тяхаs aэван харваd. Саць вэвадоs нюдя 
пэвдей ирыs aэсондs ниd тэворd. Мале 
питарцетыдоs. Ханяaыдоs илелаваs 
мяктатоs пимресетыдоs, пуна тикыд 
няни турaаd. Таремs aока хибямs те-
даваць. Aаркакоцяaэ хэdмяхадандоs 
серо хамедамбидоs. Етриs нядабинаd, 
aобкартамдоs ниваd тэри хаебюd.

Пуна сёбарd пирдыраць пэйдаць. 
Ныхыдырaаць. Тарця пирдырми тедаs 
округнаd тиaгывна ханярина мэйдоs. 
Тохолкодаd соходоs Ямальской районs 
терd, aокадоs ненэй ненэцяd. Помнандоs 

Нерняaы иландоs 
еdэмня 

Хорd ирыs пудана яляхана Саляs 
хардахана aацекэсавэйd мядs терd, 
тохолкулваd хардахаdна манзаранаd 
нитоs няs aарка лахарёмs мэdaаць. 
«Родители. Перезагрузка.» нюбета 
форуманs маdлюрaаць. Сидя юрs мянs 
ненэцяd тедаs вадёнанаd aацекыd 
тидхалембаваs нямна тасалкурaаць.

Ханяaыd нюсавэйd ненэцяd едэй 
aадибертаd сероd серs тэри лыдаб- 
тарёдарахаd aэaгуd. Aани теневана 
хибяримs хонравдавэйs вадёданаd 
aацекыd ханзерd табэдавамs нидоs 
хамэдаaгуd. Россияs янаd обще-
ство «Знание»s няби Росдетцентрs 
манзаиd серо пэртяd тарця тидхалёда 
тасалкованs ненэцие маdлаць.

Пилиd нерде садикхаd, школахаd 
хантаd  нюсавэйd  хибяриd  едs   нядоa- 
говаs серо вадеdaаць. Новосибиркs 
няд товы Елена Богданова нюсавэй 
ненэцяd aацекэхэdнатоs манзаранитоs 
нямна вади хэтась. Пыдоs aобнзерs 
aэвандоs еdэмня мале сян табекуs 
вадиd нямна лахарёмs минресь. Хэт-
выда инs сававна хаdмыдаць. Фо- 
руманs маdлёвыd aаниs aопой лаха-
накурць няdмы нядоs Россияs янаd 
юнета сёбарd не – Светлана Хоркина. 
Мядондандоs вадеdмэвна, ханяaэхэdна 
aацекымs табэдамбаваs, тидхалембаваs 
мальaгана aока табекомs мэdмаs мянs 
ни aаd. Aарка ненэцьs вадёдана хибямs 
хариd сертабадаd саваd серкdната тид-
хале пирdaада. Aаниs aобd товы нядоs 
хуркариd тасламбадитоs хавна aацекыd 
интернетs серо тоса мэdмандоs нямна 
лаханась.

Тикы яляs маdлёвыd табекодамдоs 
хэвнярид ниць aатеd. Хартоs пэртяd 
серодоs вадеdaаць. Нидоs торомдам-
биць, тохолкуць. Помнандоs хуркариd 
хамэда яdамнаd серодоs тасламба 
нядаaгуць. Мякатоs, яхатоs тэввандоs 
серs намдвыдоs, манэdмыдоs aаниd 
няхатоs вадетыдоs. Aацекыдоs вадаба, 
тидхалемба ненэцяd тедаs нерняaы 
иламдоs aобнзерs aэсь мимбидоs.

Алла Вануйтоs падвы

Варемдоs мэdaаd

х а р т о s  в а д а в н а н д о s 
лаханакурaаць.  Пы- 
доs нидоs ханзерd нэ- 
калпавамs тасламбиць. 
Хэвнякуна няханата 
aаркамбой илебей не- 
нэцьs aамдысь. Пыда 
Сёяхаs тер, Тамбейs няд 
aэвысь. Маdнисяв, те- 
дариs ими вэва, хонёда-
хани сиdми нэкалaаць. 
Тохолковамs харвобта-
вэда, нердена поs тохол-
курпата aодd, варемда 
мэмы. Пирдырмахавмs 
харвобтавэдась. Лаха- 
накурманиs пуд нюмда 
намдdмахаданда нерняs 

aадимясь. Нямда тароць 
aопой aудахана таaга 

нэкалaадась. Юрийндоs 
едs маdнисямd, нянаd 
неманда харвабd aодd 
таремs aоd мэбеdaа. 
Сиднаd тэри сэвта хая 
нэкалпи. Юрий Сёяхаs 
няна сёбарd поaгана 
юнета ненэцьs aэвысь. 

Пыда мэбета хасава яха-
нанда ныхыдырць тэри 
нэкалпавыдась. Ты пэртиd 
сянаковаs яляхана aэванда 
ниs  ваdлёй сёбараримs 
aэдаравысь. Тедаs нита 
поaгад нерняs хаdмыць. 

Пирибтяd aаниs ныхыдырaаць, 
хасавахат ватадоs яaгусь. Тёрдоs 
яdавлысь. Лада Яр Ензяs няд 
тохолкованзь товысь. Носкохо 
хардаханандоs тарця пирдырми 
ниd сертабюd. Тедаs коллежд-
хана aока сава нядамда тором-
давы. Тохолковамда мэнеда, 
ныхыдырмамs нердена яaорэйs 
хорпата aодd нянанда сава 
aэвы. Няданда мэбета яaговы.

Aобd яля Сиdив Харв марка-
на илебейd ненэциеd поaгана 
мэваць. 

Марина Яройs 
падвы

ОБЪЯВЛЕНИЕ

Илебей ненэцяd нерняaы иландоs нямна няркнавандоs хав-
на тамна сёбарd aэвыd.

Нерняs хаdамвыдоs «Ямал-нюdнаd я!» ассоциацияs 
aуданда Эдуард Яунгадs aудахад мядонзэй няdмаць. 

 Ямалнаd aэрмs терd илаs саиро 
минрениd поaгана aобd ваdлёй не 
таня. Пыда ихинда пойда серта 
иландаs ямбанs тидd минреда.

 Хэвы сиdив aобd юнета няханаd 
тэворaаваць. Пыда культураs мя-
кана мале aока поd хыноdaа, тара. 
Тикы сёнзяда лата, сейда лимбика 
ненэцьs ‒ Елена Хабиевна Уфим-
цева. Манзаралва пирця харданда 
лохоdомна сиднаd ядэлаванда серs, 
харта иламда вадеdaась. Лахарём-
да таремs пядась:

– Мань Тибичиs мякана соя- 
вэдмs. Таs мальaгана ёнаркад 
вата хасава юрd самляaг юd мат-
домдэй похона носидалваs ирыs 
матдомдэй яля aэвысь. Нисяеми 
Хаби Лаулевич Тибичи, илебей 
ненэцьs aэванда мальaгана са-
ювхат яваd aэдабавы. Небяеми 
тамальaгыd похоdна сайнорманзь 
хэвы некамда тадаба таряхыманзь 
ядэрцетвы. Таремs мята терd не-
нэциеда нядабавы. Сайнормаs 
поd пуд нисяхаюниs, небяхаюниs 
aобd мядs терaэ хэвэхэs. Хаби 
Тибичи хабтd мякана тыd пэртяaэ 
таравы. Aаниd нитаs няs Еръяs 
хардахад Саляs харадs aэсондs, 
пуняs почтамs тэвабавыd. Сыраs 
таряхынзь сисьда пэдариd няюs 
ядэрцетыd. Тальцюна халямs пэр-
манзь хаdмыдаць. Халэндаванзь 
явs серs aанохона мядs терсавэй 
aобкана мюсерцетываd.

Сибимдей понда минзь шко- 
ланs aаниd нида няць нюдякоця 
ту aанохона Еръяхаs харданs 
ханавэдоs. Танянанда, вадёдаван-
да серs хуркариd илекаd aамгэхэd 
тоховы. Тамальaгыd потаs 
нямна таремs лаханась:

Янаd иламs хынобтамби

«Сыраs Сэв»s няs aавна мюсертаd ненэциеd aэсыхыd, 
халямs пэртиd таaоцяaгd тэворцетываd.

Мале сян поd илебей aацекы, aэрмs терd сёхоd, тарабцохоd 
тохоламбиниs. Группаваd «Выs сей»мs нюбеdaа.

– Тохолкованаd мальaгана 
сиднаd кинохоd ханdласетыd. Не-
ноховавна таранаd ненэцяd aулиd 
сававна ихини хаdморцетыd. Мань 
aаниs таремs тараванs харвасетыдмs. 
Aадьбяни сиdни aарd ниниd, там-
на нюдярка не aацекы маdлахая 
тарабцони манэdлабтамбасетыдмs. 
Харdни иs aукдани хомбавыниd 
сава aэвыкыd, нивыкыd. Таремs 
aодd мань тараваs серd нямна 
ибедорaадамзь. Пуна Саляs 
харданs култпросвет училищанs 
тохолко пэйваць. Тохолкобdнаd 
училищахананаd харdнаd «Север-
ный танец» таралава  манэdлабтам- 
бава группаваd танясь. Хуркариd 
яs сярs нина  иленаd  ненэциеd  
тэнзd тарабцо тохоламбасетываd. 
Тарцяd  серкd тоходанвами ня-
нани ини ватось, концертахаdна 
хусувэхэт тарасетываd.

Ханзерd «Сыраs сэв»анs тэв-
вамда нянаd таремs вадеd- 
aадась:

–  Пудана поs тохолкобdни, 
училищаханаd Леонид 
Павлович Козырь «Сыраs 
Сэв»хана таравдадам-
да  пюванзь турaась. 
Мань ОЦНКхана 
1978 поход, тевs 
тенатs манзарадмs. 
Aыхы тованиs 

мальaгэхэд хуркари тараб-
цо хариd тохоламбасетываd. 
Ансамбляхананаd манзарабd- 
наd янаd маркd ядэрцетываd. 
Aаниd пареaодиd яхаd 
ханцетываd. Сиdив 
по, 1991 поход 
«Сыраs сэв»s 
aарктаaэ та-

радамзь. Тальцюна ОЦНКанs 
туртаd aацекыd няs – aэрм яs терd, 
aаниd ненэциеd тарабцо «Студия 
Северного танца» нюбетахана 
тохоламба пядамзь.

Aацекэхэdна тарабцоd серо 
тохоламбвада сава серкd сита 
тэврась. Aаниs aобd сава нянда няs 
– Татьяна Лар, aэрмs терd илебейd 
ненэциеd  сёетаваs   еdэмня  группамs 
серта  идевэхэs. Елена Хабиевнам-
да сё мэць няданда хонравэда. 
Тамальaгыd  ибедороdмида лаха-
накурць нянаd хуркариd aэвыць:

– Тикы нерня сабе сёмs мэтадмs 
вуньсядмs aаd, ими ханзелиd ханd- 
aась, тамини ханзерd aацекэaэ 
нянаd aавна хадаени сё мэdмами 
тензибтедамзь. Небяни няюдs 
aэдаd нениd хартоs aодd малs 
сёетэйd ненэцяць. Янамбовна 
Татьяна Нюдяхасововна няs сё 
мэць aобd пэйниs. Тедаs маняd 
aаниs тодоd ёdмана ядэрцетываd. 
Aацекыниs тюкохона тохолковаs 
серодоs малеdмяхадандоs илнаd 
саирмs нерняs минрениd поaгана 
манзаранаaэ тараd. Ханяaыдоs 

мякdнатоs хартоs ансамбльдамдоs 
маdламбиd. Aахаdна мэбdнандоd 
aодd тевs тенатs табекоs вадамs 
сидяaэ нядниs хонрамбасетыd.

Елена Хабиевнаs вадавна, мин-
рена серта aулиd харвобтада. Ман-
заралва пирця мяканда aэда хартоs  
сита  минренарахаd  aэсетыd. 
Неноховавна тохоламбадаd aа-
цекыда, манзара нятаd нида сита 
майбтамбиd. Сяхариs ида ням- 
нандоs ядэрцеты. Ханя тарця 
aаd, пыдоs aодd хэтвыd вадидоs 
сёнзитоs мюд саваривна няхандоs 
минрейдоs. Пыдаs нямнанда нида 
aобтаремs манзетыd: «Елена Ха- 
биевнаs хэвхананда мэна хибярим-
да ныхымлаaгуда, нянда тарэнзяs 
ниймs савумдаaгуда».

Маняd редакциянаd терaэ сёё-
тэй ненэй не няханаd сава вади 
мэdaаваd. Елена Хабиевна, ся-
харинда мэта сёхонанд сэреро 
лядпин, хэs тире ланомдамбин, 
ненэцяs сава вырамs тидхалембин. 
Пилиd тарцян aаd!

Нюдяне Махакуйs падвы

 Aысмиd тэнзмs мэтаd aокаюмs 
пелядоs Коми Республикаха-
на илеd. Aанидоs Пермской 
крайхана, Мурманской, Тю-
менской, Омской областьхаdна, 
хабиd яхана, Ямалs няна мэd. 
Толырdманандоs ёнаркад вата 
самляaг юрd мянs ненэцяндоs. 
Aоякd ханяaыd aаниd пареaодаd 
яхаdна илеd.

Учёнойd тохоламбвыd сероd 
серd невхыd похот aысмаs тэнзd 
тедаs илелаваd яхаdнатоs пилиd 
илевыd. Камаs яхаs хэвхана 
илевандоs нид таремs нюмдеба 
пявыдоs. Тикаханандоs таняaы 
яs терd aэвамдоs вадеdмыd. Таль-
цюй похоdна, ханяaыдоs яндоs 
aэрмs няaы хэвs няюs ёнда ха-
наць пэвыдd. Таремs няюднаd 
хахая иленаd aысмаs «ижемц»d 
aадимыd. Хартоs пыхыдадоs 
«изьватас»aэ нюмдебидоs.

Камаs яхад паaгдёдаd

 Aыхыd похот луцаs хэхэd си- 
дяaгахаd туеdaаd. Ненэй мя- 
доs мэпdнандоs aодd синяaы 
нарамандоs няaы хэхэтоs сидяaгd 
яaэ таславы. Тикытоs ирмня пыдоs 
aобтаремs хуркариd aамгэриd 
ныхынs пунрыd. Хэвадаланадандоs 
сармикd, aаниs aамгэd тикыd aаво 
мэdaаd. Тарцяd нюбедоs таняd: 
«алыся» – мядs ерв, «васа» – идs 
ерв. Ненэциедоs лэтраdмадандоs, 
пармадандоs хэвадаланаd сармикs 
тибяd, варкs хадаd, пыряs лыd, там-
на aаниd aаво минарцетыd.

Хуркариd сёдоs таняd: тюaгаs 
сёd, хариs сёd, нюкубцs сёd, aар- 
каd ялэs едs, яляs падарs серs, 
яраць мэтаd, вэs хэсь мэтаd. Не-
вхэт вадеdмыd хынабцадоs, ла- 
ханакудоs, хобцокудоs, вадаs хариd 
тев тенатs тенейдоs.

Поs серs aарка яляхаd маdлюр- 
цетыd. Ханяaыd ялэдоs иландоs 
саирd серs луцаs хэхэs ненадо 
яляхаd паaгдыd. Сыраs «Ве-
жадыр», «Василей лун» ялэ 
мэцетыd. Нараs, таs няна «Идрек», 
«Луд», aаниd тамна хуркариd. 
Ты пэртитоs едs «Тэрыб кор»s 
ялянs маdлюрaаd. Яраs ирыхына 
сямян aарка нюрцьмs ламбитаниd 
пирдарма «Лямпиада» aэсеты. 
Таремs маdлюрпатоs хуркариd 
сёдоs, тарабцодоs мэцетыd. Aа- 
ниd нидоs сава сёнзярихина ядаб- 
тамбасетыдоs.

Aысмиd юнета Иван Алексее-
вич Куратов (1839–1875) инда 
яданs харта вадамда, ненэцие-
та илмs тохоламбвы. Хуркариd 
таняs aэда падро падвы, манзь 
пэрмы: «Харdни тэнзни нямна 
пилиd ибедорaадмs. Сяхаринда 
пунрыдмs, пыдоs сававна, хынёсиd 
илеяd».

 Алла Вануйтоs падвы

Россиянаd aэрмs няaыd яхаdна мале сян aысмаs тэнзd 
илеd. Тодоd яхаdна илебтоs aодd помнандоs нидоs сававна 
хамэдамбидоs, иландоs саирмs aобнзерs лэтрамбидоs.

Aысмаs вадахана юd вадандоs 
хараs тэнз. Хуркариd яхат aобтs 
тэвбатоs нидоs малs хамэдамбидоs. 
Хартоs вадамдоs Республикандоs 
няби вадаaэ мэdaадоs. Школахаdна 
тохоламбидоs. Вадавнандоs ла- 
хананадоs мале aока.

Aысмаd илелаваs ётоs серs илан- 
доs саирd няхататоs яaгаркаd. 
Ядембадаd ёd няюна иленидоs 
хэвхаdнатоs мэнаd луцаd нитоs 
тотревs иламдоs минредоs. Пыдоs 
невхэт харад мядо еs пяхат сер- 
табиd. Хардахаdна юну, хорови, 
aовця вадабиd. Янs вадабадаd 
aаварs тэнзd манзаяdaаd. Тохосоd 
тэнз сертабиd, панорaаd. Хане- 
нидоs, халямs пэртидоs таняd. 
Aэрмs няюs илелмыd aысмаd 
aокаюмs пелядоs тэсавэйd. Не-
нэй ненэциеd тотревs тикы сер- 
тоs минредоs. Мядодоs ненэй 
ненэциеd мялхаd. Тев тенатs хане-
ванзь, тыдоs танаба сыраs ламби 
мэць ядэрaаd. Aадьбяндоs aысмиd 
илелава ямs ламби aадивоdма яaэ 
вадеdaадоs.

Ненадо ембдяродоs хуркариd 
тохокад сэдыбидоs. Неd хамб-
кахат сэдвыd, ямб сарафанd 
мэцетыd. Хасевтоs тохосо им- 
бытадодоs aаниs таняd. Пиd- 
мидоs няaота тохосоd тэнза-
хат сэдыбидоs. Aэхэdнатоs хуты 
мэdaаd. Хардахаdна иленидоs ёря 
панэдамдоs хуs хобахад сертабиd. 
Ембдяродоs хартоs мысодотоs 
серs мадавэхэdнатоs, хуркариd 
тохоdкана падтамбидоs. Хойs няна 
иленидоs ёря емдярdaэ маль-
ци, пиби мэdaаd. Хаюпадаd неd 
aэбтодоs «баба юр»s кокошникs 
aылs такалпидоs. Не aацекыd, 
пирибтяd паскойd тохокана 
aэбтодоs сяропидоs.

Тюку  2026  поваd  aобтикы   тодоd  тэнзмs   
мэтаd aобтs нятваs серо таробтамбаваs няюs 
таславы. Поs ямбанs яs ханярина хуркариd 
серкаdна aобнзерs aэвамдоs манэdлабтамбиd. 
Aадьбянда, тюку поs aарка яляваd aаниs 
похот ненандовна aаркавна ядабтамбиваd. 
Мале aахакуд ненэцие маdламбада илаs саиро  
минрени  мякаdна, музейхаdна, aацекыd 
тохолкулвахаdна, толаaголваd хардахаdна, 
илебейd ненэциеd манзаралвахаdна ма- 
нэdлабтяро aабтамбиd. Турта 
хуркари тохолкова сертаба то- 
холамби донзь.

 Саляs   харадs   маркана  ОЦНКха- 
на тикы сероd няюs мале сян яляs 
«Многоликая Россия» aарка 
фестивальмs мэdaаць. Хуркари 
ёd терd  паны  мэтиd  сидяaгd 
выставкамs манэdaаць. Хибяриd 
тиканs тэвнаd нюрцьмs нитоs 
няs aудаs терd сертабиць. Нено- 
ховавна ненэциеd инs хаdамвы 
– манзаранитоs манэdлабтавы 
«В единстве наша сила» нюбета 
концерт. Тикы яляs няюs aэда 
хуркариd илекаd серd aарка марка- 
нанаd тамна aокась.

Aобs няюs aэваs ялямs нена- 
думдамба, Хоd саляs хардахана aэда 

Несьхана илена нянэй не Ана-
стасия Артемьевна Бобрикова 
Канинs яхана мюсермы, ты пэртяs 
мякана соявы. Небянда, нисянда 
хэвхана хойs иламs торомдась. 
Небяда сэдора тохоладась. Пыда 
таs мальaгана хамэдадась, савав-
на сэдора теневава – aэрмs яхана 
иленахана саць тарана серd.

– Мань 1969 похона неняaгd 
ирийs сидя юдимдей толыркана 
соядамзь. Школанs хэванs aэсондs 
хойхана мюсерaадамзь. Сиdив 
похонани сиdми тохолкованзь 

Сэдорабd – илмаd ни сусаaгуd

тэвраць. Шойнахана то-
ходанадамзь. Тикахад 
хануйкоцядмs aэвыкэдмs, 
сиdми   Несьs  aэсынs   ха-
наць. Таняна  хасуюd 
классмs ёльцедамзь. Нерняs 
тоходанван харвадамзь, 
aани янs хэванзь ятнадамзь. 
Школами ёльцеdмяхадани 
тамини нидамзь ханьd, кол-
хозхана манзара пявась. 
Таняд сиdми тохолкованзь 
aэдараць, сян ирий тохо-
данвани пудs маслобойs 
няна манзара пявась, моло-
кахад юрмs сертабасетыдмs, 
– невхыd пода нями тензиб-
тесь.

– Маняd Яжмахана иле-
ваць, тикы aэсы Несьхад ха-
хая aась. Шойнаs няюна тевs 
ёльцяндs хардакоd нуd. Хойхад 
хаdамdмахаданаd мядs терсавэй 
таняна хаиваць. Мань небями, 
нисями нядабадаaэ тарадамзь. 
Aобaгуна хардаханаd илембэй 
хасавако тось, – ванерабтёсь Ана-
стасия лахана.

– Тэхэdна товы, хадриs ябда тэв-
равэкэда? – лахана нями хонрадмs. 
–  Хадриs тарця aэвыкы. Тэри 
таремs товы нивыкы aаd. Нинаd 
торомдаваd, лаханакурaаваd. Ты 
пэртя aэвысь, тикахад мяканда 

хаясь. Сян ёльцьs ваерась, тюнмs 
сертаць.

Нидиs  мэнаdмы  няхаюнаd   aо- 
пой мятs илелъяханзь. Яdавлада 
хасава, яникэця хойs некоця нидиs  
нядаба  понs илеaаханзь. Тет нюм- 
диs вадаaаханзь, нютиs нюdню 
вадаба  нядаaгосетыхыs.

– Тедаs Надежда не нюми вэса-
конда Максим Канюков няs хой-
хана мюсерaахаs. Несьхана илесь 
пэбdниs тиртя aанохона таняs 
тэвсетыдмs, нюни нядабасетыдмs. 
Сыраs, Омаs хэванs тобdнандоs, 
вэсакони няs няндоs буранахана 
Несьхад тэворцетыниs. Хоянs 
хэсь тэкоци манэцетыниs. Тад 
тэвабd, ёльце сейхана сава aэсеты: 
тэкоцяd, якоцяваd, мядиковаd... 
Маниs нюниs иринатоs, нисянатоs 
сермs нерняs минреd. Не aацекыd 
хаюпа хэdмяхадандоs хойхана 
хаюрaаd, мядодоs пэрaаd…

Тедаs вэсаконда яaгувоdмахад 
юдs поd ваераць. Анастасия Арте-
мьевна Несьхана иле. Харта серта 
нида хаебюd, пилибтd сэдорасеты. 
Не нюда надорць, паркола, сэдора 
тохолавыда. Aацекыта еdэмня, 
нюта нюd еdэмня сэдора, хойхана 
мюсертаd нида нядаби. Aопой 
яхана ни aамдюd, пилиd манзаяда 
таня. Пыда илеванда ямбанs сер-
тавэда aока.

Нянэй ненэцяaэ aэрмs яхана илеваd. Яхананаd 
хасуюd ирийs ямбанs тецьдаd яляd aэсетыd. Хусувэй 
серd невхы похоdна илевы ниdнаd тен лэтамби. Ла-
ханакурць няdмы нями иланда aокаюмs пелямs хойs 
няна мэdaадась.

Aобнзерs мэбdнанаd мэбеdaаваd

 – Мяdни терd еdэмня таранамs 
сертаaгудмs, ненэцяaгат aоякd 
сэдорасетыдмs. Няръяна маркад 
буркаd сэдыбасетыдмs. Мале 
aахакуна хасаваs пиби сэда-
дамзь. Таремs таслав, сэдвыни 
хибярихиdна тараd. Сэдорабdни 
ненэцяs илs мэсыd тэри таремs ни 
сусаaгуd,  –  Анастасия Артемьев-
на лахана.

Юлия Талееваs падвы

Мальця, паны, aаниs тарана 
aавори пилиd сэдыбасеты. 
Мята терd нидаd, aацекыда 
сэдорпасеты. Теныd похоdна 
aодd сэдоравамда нида 
хаебюd.

Ямолодs школа ненэциетоs помна сянакубцмs 
мэdaаць. Россияs яхананаd иленаd ненэциеd 
тэнзd илаs саиро сямбирувна теневавамдоs 
хорпиць. Помнандоs пирдырманзь самляaг 
команда aобтs aам- дыдаць. Нюбедоs тиd: «Ай», 
«Приуральские Изьватас», «Культурный 
код», «Ялэмд», «Перекрёсток культур». 
Aокханда няхарd юd ненэцьs сянакубцхана 
тараць. 

Сямянхат ваdлейхаd «Культурный код» 
командаs терd хаdмыдаць. «Ямал-нюdнаd 
я!» ассоциацияs няд Дмитрий Лаптандер, 

сянаковыd поaгад нюдя няхата ненандоs 
aудаs терd миaась. Маdлёвэхэd сава вади 
хэтась: «Aарка янаd терd илеваs aобнзерs 
миaаць, aадьбянаd саaговотаd серо aобнзерs 
пирдалембинаd. Тюку aарка ялямs хусувэваd 
сяхариs тенилaэ мэdaамда».

 Ямальской районхы Сё-Яхаs харадs терd 
«Дружба народов – не просто слова» aарка 
фестивалямдоs юкад вата матдомдэй мэваs 
ядабтадонзь. Клубандоs  мюня  мелd сертавэ-
хэт aарка выставкамs маdлаць. Манэdлабтярaэ 
мэвыd aамгэd тэри хамзъялыць. Тикыs хавна 
хардаханандоs  иленаd сян ненэциеd тэнзd хар- 
тоs ембдяродоs мэdaаць. Aарка тольs ниs хур- 
кариd aаварs тэнзd aадимдець. Тюку поs ётоs 
мысыдd серs хусувэдоs ябцвы лескиd няхатоs 
тэвраць. Маdлёвыd нитоs мякана мядомэдревs 
пуна aобнзерs нитоs сертавы концертмs 
манэdманзь aамдыдаць. Хуркариd вадавна 
хыноdнаць, тараць, лахарю минрець. 

Янаd aарданs ненэциенаd илаs саиро серо 
минрениd aарка диктантмs падыбиць. Тикы 
сермs носидалаваs ирыs юкад вата нябимдей 
яляs aэсондs хусувэй харвана интернетувна 
харта пада пирdaада.

Хусувэй хибя ямда мэневада вэяхаданда, 
мякаданда паaгды. Якоцяваd саць сямбаdнаd 
тара. Тодоd тэнзмs мэпdнанаd aодd aобнзерs 
мэбdнанаd маняd мэбеdaаваd.

Нюдяне Махакуйs падвы

Тикы ялямдоs Сё-Яхаs терd илекавна мададонзь.

Aаркаdя сэрd яs нина, выaгана, 
тарта лимбякаця тэкоця илевы. 
Нюмда Тэdмуйко aэвы. Хаво-
цида хусувэй мерцяs вывнавамs 
намдормыd. Тэdмуйко харвоб-
тана серта танявы – ялэd ямбанs 
Тиркомs нюбета варaэs лахарёнs 
инзелевы. Лахарюда етриs выs 
терd нямна aэвыd.

Aобaгуна яляs сэв ёховы, тець-
да пиd товыd. Тэdмуйко выaгы ямs 
ядемдаван харва нумs хэхэs тэхэd 
хэсь таславэда. Пыда пиs талеs 
тыd няхатата хунвыd, париденя 
мядоd хэвувна хэвы. Понs нявота-
вы. Неранда няна яхакоs салабаs 
ниня нохо мэвы. Нюмда Тако 
aэвы, пыда пыямда ядемдаванда 
еdэмня харта тэвамда няdамван 
харва сюрвы. Нянда ма:

– Суляко, ханя нявотын? Тедаs 
хойs няна саць теци. Aамгэ тыd 
няд хэвняs хэсан?

Тэdмуйко маdнивd:
– Хойs няна яляs сэв aадимариs 

еdэмня, Нумs вэсакоs ты хован 
харвадмs.

Нохо нянда таремs ма:
– Aобкана хэхэниs, тюко-

хона aамгэхэртмs нидмs пэрd, 
ханьторaадмs.

Тэdмуйко маdнивd:
– Aэё, aобкана хэхэниs, нён 

хаюрd. Хэхэниs.

(Нердена пеляда 44
 номеркана толараd) 

Пякой нябами манчь ханада:
– Не aачекы, хуня пяр?
Мань мадмs, таремs мадмs:
– Хуня пяaгув? Ламдик aарка 

хасава ню, хасавар, юaгунюd. 
Aэдалёванту мюмня хантd ни-
дам.

 Пякой нябами манма:
– Хэбнант aодd мерку туин. 

Маньчван хаaгуd нидам, пон 
юaгобнант. Хадри aэя, хэхэ-
ва хантd нинав. Некар нянт ни 
пёдортd.

Чикы вадиd пуд пинs санэйвd. 
Ханни мюд ядапчами нэкалaадмs, 
некани тавы ядапчамs. Тад чика-
вахат сив танетава минтакэдмs. 
Сив хасрёнs мерs тэвывd.

Сив хасрёнs тэвмадани хабэй 
неками тандая манэaав. Няхарd 
юd Пякd aудиду aопт нямхая 
неками тоs маланs ёптавакэду. 
Хадамаданту, пыхыдамта ханта 
ни aаптавэду. Чет парисе хаптам-
та aани нарена симэду. Хучерd 
aэдалёса aани, тыда таминту 
минчархаd, таремs юсидаd.

Нянта тэвывd. Панода тасиня 
мэхэя пынчилаптав. Тад пырдари 
сыхыптэявd, мякани хаядмs.

Хуптари мякни тэвывd. Няхарd 
юd Пякант нердена мяd тандая 
юркыd. Пякой нябами тамна 
хуны. Мань юсиптаявd.

Сейдиs сава сармикахаs

Пунахавs яdавлада мерця хад- 
aэ хая. Выдаaга пэйхаs. Нероd 
пондs подёдамдиs нэкалманзь 
aобкана хаяхаs. Нохо сулякоs яд-
хана пыхыдамда юдаби. Тюdудs 
хибяхав письaа. Пяs ни ханавэй 
aамдавыd, нюмда Нея. Тода сэрd 
едэй сыраs тоdолахаd, сэвда яляs 
сэвs тоdолахаd aэвыd.

Нея манdма:
– Aэхэна няdма яdмаaгуриs. 

Нумs хэхэs тыd сейсавэй хибяринs 
турцетыd, хибя сяхаaгартs нида 
хаеaгуd, нида неdэльтеaгуd. 
Тюdуs сырaадиs.

Тэdмуйко няби Тако aэвадиs 
тюdуs илыдиs. Выs сенасялма, 
тюdуд париденя тирd ёховыd, 

сомбой тирd aадимяd, сырада 
холка. Тикыd Харпd aэвыd.

Тэdмуйко янамбовна ма:
– Сиднаd намдорaаd!
Aопой хэхэs ты суdляконs 

сырaа. Aэвамда Тэdмуйконs 
ярада, пыяханда aодьd теба. 
Тадтикахад суdляко ядема, ням- 
дода яляs сэвs тоdолхаaэ хэвыd.

Харп ёхоdмахад яда сомбов-
на aадимы, париденада ёхо-
вы. Ирыs яля няндоs сехэрымs 
манэdлабтамбавы. Тако няби 
Тэdмуйко тыd няs товэхэs. Суd- 
ляко мядоd хэванs тэввавыd, 
сава aабтмs намдвы. Ненэй не- 
нэцяd Тэdмуйкомs манэdпатоs 
малмбойs маймбиd, хамедадоs: 
выs суdлякомs Тако нядабида.

Тикыs пуд Тэdмуйко aобs те-
невась, ядембада няби тецьда 
тюdуд сиддиs нядаaгухуs. Нохо 
aобs суdляконда няs нидиs няда-
бидинзь, няханда несэй нохоd 
турпатоs, Тако хэвняs пидеба-
сетыда.

Пыдиs сейдиs сава сармикахаs 
aэвэхэs, aадьбята Харп сиддиs 
aылека тецьдамs питарць ня-
дась.

Дмитрий Салиндер падвымs, 
Татьяна Сэройs 

тидхаледась

Ламдик вэсакуs aарка хасава ню

 Пуна юркванта сер Пякой няба-
ми мамононта:

–Не aачекэми ченяна хэр- 
хасинюd. Чеда чикана хунынюd. 
Нирхавынюd ханьd. Нямта хучерd 
хевам нирхавэданюd манэсd.

 Едда пи. Сими юркапта, ман-
ма:

– Не aачекы, пи ядерсан, ни-
сян?

Мань aани aамчё хамывd, манчь 
ханаaав:

– Ядеркава ядерaадамчь. Амгэ 
илена ненэчам татадм? Мале хад-
капявэду. Танянанта хавы. Няхарd 
юd Пякъяd хадавэду. Хадабату aодd, 
нямту мэтахая хадавэду. Пыдар 
aока мирмня мэвы нен asэдакэн. 
Пыдар емнянт тарем хадавакэду.

 Пякой нябами манма:
– Няхарd юd Пякъяd небяни нюd, 

нисяни нюd нини ниd aаd. Мань 
амгэ серми? Небяни ню, нисяни 
ню хадамаданту aачекы ервовома, 
aачекыту ервоaэ хэмя нив aаd. 
Чедав серми юaгу. Сеняd нянта ни-
сядам манd, нёховаd ханьd. Чиканта 
aэя, харта серта нив aаd. Муaгани 
нись намтd.

Пёдорчь ёльчемаданиs пинs 
тарпыниs. Чикы яляна няхарd 

юd Пякъяd ямдаванчь мэрхэйдd. 
Тыду танаd. Тад ты ёркалайнаd. 
Ёркалавана тыду нямарпюd ни-
дюм. Пякой нябани ня ёркалава 
иням нямарпюd ниним.

Ёркалава иням нямбабнаниs, 
нюдя Пякъя ёркалава инямs сад-
халчетыда. Маниебнани нюдя 
Пяк не, ламдикоко не, сэракоко не 
выптый саaомта нюдя Пякаханта 
сян aэдаптада. Няхарумчей яaор 
таремs ёркалава иняхана сими 
садхалпадаханта, ламдикоко не, 
сэракоко не вахалйd:

– Нюдя Пякми, ёркалава инямs 
нямбада нем нись сянакусd тэдар 
aопку нямарпюd! Ханя aани 
миaанэйd? Aоб мюсехаваd, чеда 
ямданаванюd.

Тарем лаханана немча тынча 
хоркана aэваханта ладада. Лад-
бата aодd, ламдикоко не, сэракоко 
не вэида хамдумаd, тайда лекэйd. 
Вэида тэпи, мята ня ядалйd. Мята 
хавравдавэй aэd нив. Манчь ха-
нада:

– Нюдя Пякэйd, нянэся aар- 
кавна сими мэванор. Пыдар сими 
вадавэн. Нюдя aэдани нисями 
сими нянт таd нисяв. Нисярхами 
aэd нинав. Чеда мэмдами вадами 

таня. Ламдик aарка хасава нюм 
хадамадант, Ламдик ёнэй явоd 
тэта перенянт тобd, пыдар ман-
дакэн, чуку ладоромамт тари 
хаесу? Ваданант Ламдик не 
нюмs мэван харванакэн, недант 
пэртакэр. Ламдик не нюм тэво-
данант маниs сидяaэ aоб ёхортs 
aамдaгуниs . Ламдик ёнэй явоd 
тэта хумна нюбеaада.

Тарча  вадамs  намда нюдя 
Пякар ёркалава мю тари хубуп- 
тэйd.

Та хадри aэя, мань серми юaгу, 
хаворини мэaадмs.

Тад ямдэйнаd. Сив яaор мю- 
севаd. Aэсовахананаd aэсода- 
кэваd. Сив мю ёльчaгана ми- 
наваd.

Инчелебнани, ламдикоко не, 
сэракоко не сёнда aардан пихий 
пихиня чурымонта:

– Нюдя Пякми, мань хасавами, 
сабе инчелеd! Ламдик ёнэй явоd 
тэта переняр то. Ярмелехэва 
нивакэн ярмеd. Чедав амгэ мирв-
хана пяaгодаптав? Тыпкахана 
пяaгур, хархана пяaгур?

Тарча вади намда нё си няa- 
гарaав, пинs санэявd. 

(Пелямда 46 номеркана 
толараd)

«Ненецкий фольклор» 
толаaгобцьs мюд ханавы, 
К.И. Лабанаускасs падвы 

Тюку ямидхы лаханако Енсяs няна Усть-Енисейской рай-
онхана иленаd ненэцяaгат намдавы. Вадандоs хэтырd хаця 
яaга. Толаaгобтаd, инзеленарахадаd aэaгудаd. Вадидоs 
лаханавандоs серs падвыd.

Яляs падарd

Ненэй ненэцяd илеваs выaгана 
илеd, тедаs aодd хойs няна ири- 
натоs табедавы илаs сермамs 
минреd. Выaгана тэсипойd илs 
юaгу. Aадьбята, выs терd хусу-
вэй aамгэндоs нюмs, вада тыs 
нямна со. Хорd иры aамгэ таремs 
нюмдевы? Тевs ёльцяaгана хораd 
манзадава иры. Нувs ириs тас-
лавы тыd илs – нерняs миманзь 
aадимдевы серd. 

Итя aабтеня явs вархана не- 
нэцяd aобтаремs тэтнаd. Тедаs 
хасаваd явs вархад пямs маd- 
ламбиd. Тедахавs выs терd сне-
гоход aэдалё мэdaаd. Мядs хэв-
хана электростанцияd тарнаd, 
мядs мюня лампочкаd туdaаd. 
Хурка aэбта aодd, ханмs мись, 
мядмs ядемдамба ненэй пяd тараd. 
Таремs, явs вархана иленаd икна 
тэвортаd пи маdламбиd. 

– Хэвы та aани похоd ма-
нэць ядембаркась.  Тадaоd, 
неняaгd aокаркаць, нитоs пуд 
пилёd тиядd. Aариd ненэцяaэ 
нянанаd таs савась: яляs сэвкако 
тэри ядембись, якнась, маяб-
цось. Маняd выaгана иленаaэ 
тынаd сенз aэвамs тасламбиваd. 
Таaота, сырита сава нумдs маям- 
биваd. Сельбяs няaы ялэнаd 
aобтаремs савовна мадэйнаць. 
Саць яdавлада сарё юaгусь. 
Тэкоцинаd нылэйдd. Тедахавs сы-
рэй мюсьлабинаd няюs ёндаваd. 
Нумда тецьхамя. Ядембада 
панынаd тюхулпинаd. Мядs мюня 
хормs aабтаaгуваd. Ненэй сырэй 
панэхэбинаd тамна серваs ёльцьs 
ни aаd. Выaгы илs серта серs 

Выs илмаd
миaа. Неaэ сэдораваd. Хасаваd 
сырэй ханодоs мядотоs хэванs 
нэкалпиd, пядамдоs хосаяd, – 
Тамсё Лаптандер вадеdaада. 
Пыда выaгана иле. 

Выaгана иленаd неd таaотоs, 
сыритоs мядотоs тер ембпиd, ты 
пэртидоs нядабиd, aацекыдоs 
вадабиd. Тедаs aодd aобтаремs 
сырэй ялэd няюs хамекуd, тецьдаd 
луца панэхэна мадаитоs юaгу. 
Aадьбята тыs таркад илеваs па- 
ны, мальци, пиби сэдыбиd. 

–  Хусувэй поs таремs сырпанаd, 
поs янамбовна нензэрaа. Тедаs 
мале хорd ирыs нябимдей сиdив 
миaа, ненэй тецьда тамна тов-
давэй. Тевs ёльцяaгана сырэй 
панынаd серсятываd. Тедаs тамна 
таaы панэцинаd мэdaаваd. Яляs 
сэв ни ядембюd, явода юaгу. Сы- 
рэй панынаd сера, тамна сарёd 
миaаd. Мальцинаd, панынаd 
малd саdнеaгуd. Саdнебатоs, яляs 
сэванs тырабта выдараaгуваd, 
явода юaгу нивd. Ханярина aодd 
хусувэй aамгэ сянзь мэць тара. 
Aопой ея вэнзерd саdнебата, не-
сэй ея тараaгу. Aопой еямs сэда 
тет юd тыs хобаd тараd. Тет юd тымs 
aопой мэвахана вунин хадаaгуd. 
Aопой еяs хобад мале сян поd 
маdламбасетываd. Тедаs маняd 
сырэй ялэ aатеваd. Тикарихина 
сырэй панынаd сераaгуваd, сы-
рэй мяdмаd мяраaгуваd. Нараваd 
aобтаремs ямб aэсетынёd, – 
лаханакурць няdмы нями Лю-
бовь Окотэтто ма, пыда Сеяхаs 
выaгана иле. 

Хорd ирыs пудана яляхаdна 

салаба тоярпd – хойs терd нюртей 
салабаs нимня поaгадоs пядсетыd. 
Поaгаaганаd халяd: идюрцяd, 
палкурd, туиd. Сельбяs няна ха- 
лясавэйd тоd хэвхана иленяd халэ 
сэротамбсетыd. Тикыдоs пуна 
сыраs серs aаворцетыдоs. Ханяaыd 
халямs мирaэ мэdaадоs. 

– Aэрёйd ялэd пэхэва, пилёd 
и р ы s  п у д а н а s  ё л ь ц я a г а н а 
ненэцяd хавонда пэсетыдd. 
Нямэркахана, тикыs нерня 
тыдоs яaгабиць, пилёd пардон 
aабтамбиць, хор хабтамбиць, 
сую хавомбиць. Хасаваd явs 
варанs пя хосаяdмахадандоs, 
пуна хано мимбаaгуd. Неd 
aобтаремs сырэй ялэd няюs 
хамекуd. Манзаясиd aамдё ни 
серосd. Сэдоранаd – сэдораd, 
мэятанаd – мэятаd,  – Алек-
сандра Окотэтта вадеdaада, 
пыда Сеяхаs выaгана иле-
сеты.

Aодьd сырэй яляd тось, 
ты пэртяd сырэй мядодоs 
мяраaгуd, сыв мюсьла- 
вахатоs пяaгудоs. Таремs 
яs мидэхэд таславы. Сыраs 
– сырэй хадо мэцетыd. 
Таaы мюсьлаваd  – сыраs 
мэць ниd серосd. Таaы 
нумгана – сырэй яхана 
мюсерць aобтаремs ни 
серосd. Таs падденаd тыd 
нядамs тантаd. Сыраs 
aамдадоs юaгода. 

Антонина Серасховаs 
2025 похона 

Ненэй ненэциеd яляs падаркана мэdмы ирываd хорd ирысь. 
Таs ёльцяaгана  aани поs вэсd тотревs выs терd манзаядоs aока. 
Хусувэй поs пеля харта пирувнанда сэбине, серта серs илеванзь 
таславы. 


